
Pula e emisitse go sarasara. Nnapo le 
monnawe Rraisibe ba itumetse. Ba ya go 
raga bolo mo lebaleng. Ntšwanyana ya 
bone Rratau e rata go raga bolo le bone. Ba 
simolola go batla bolo.

Bolo e timetse. Nnapo le monnawe Rraisibe, 
ba maketse. Rratau e ba lebile. Ga ba itse 
gore ba simolole kae. “Re ya go e batla 
kae?” ga botsa Rraisibe.

Ba e leba ka fa motemeng wa matlakala. 
Rratau o ba setse morago. O ba thusa go 
batla bolo. Bolo ga e yo!

Rratau le ena o thukutetse o batlana le bolo. 
Rratau o leka go tlola legora. Nnapo le 
monnawe Rraisibe, ba a mo goa, “Boa koo 
Rratau!”

Rratau a boela morago. 

Rraisibe a nna le leano. 

“Ke ya go e leba ka fa tlase ga koloi.”

Rraisibe o huhumela ka fa tlase ga koloi go 
batla bolo. Nnapo le Rratau ga ba mmone. O 
boa fela. Diaparo di kgamathetse diretse. Ga 
a itumela. Bolo ga e teng.

Rratau o leka go tlola legora gape. Rraisibe le 
Nnapo ba a mo goa gape. “Boa koo Rratau, 
o tla gobala.” Rratau o a boa. O lapile thata. 
Bolo ga e yo!

Nnapo le Rraisibe le bone ba lapile. Ba nna 
mo lebaleng. Nnapo o bitsa rraabo. “Rre! 
Rre! bolo e timetse.”

Rraabo o leba ka fa motemeng wa matlakala. 
Rratau o mo setse morago. O hemela 
godimo.

Nnete ke gore, bolo e timetse. Rratau a nna le 
leano. Rratau a taboga a ya go tlola legora. 
A tlolela go moagisani. Rraisibe le Nnapo ga 
ba mmona.

Rre o a mmona. Nnapo a botsa, “Rratau o 
kae?”

“O tlotse legora,” ga araba rra. “Tlaa re mo 
sale morago,” ga bua Rraisibe.

Nnapo le Rraisibe ba tabogela go moagisani. 
Ba sala Rratau morago. Ba bona Rratau fa 
thoko ga bolo. O a e bogola. “Hau! Hau!”

Rratau o bogola bolo.

Agaa, bolo ke e! Rratau o bone bolo. Rratau 
a hupa bolo ka molomo. Ba boela gae ka 
boitumelo. Rraisibe o phophotha Rratau mo 
tlhogong. A mo akgola.

Moraga ga sebakanyana, Nnapo a bitsa 
rraabo. “Rra, Rratau o bone bolo.”

“O e bone kae?” rraabo a botsa. “O e bone 
ka fa go moagisani,” Nnapo a araba.

Rrabo a itumela le bone. Rraisibe, Nnapo 
le Rratau ba simolola go ragelana bolo ka 
boitumelo. Ba ragelana bolo ba be ba lapa.


